
Azərbaycan Respublikası Nazirlər Kabinetinin qərarı
№ 352                                                                                                                              Bakı şəhəri, 13 avqust 2018-ci il
“Azərbaycan Respublikasının 

Şəhərsalma və Tikinti Məcəlləsində 
dəyişikliklər edilməsi haqqında” 
Azərbaycan Respublikasının 2018-ci il 
6 mart tarixli 1034-VQD nömrəli Qanu-
nunun tətbiqi ilə əlaqədar Azərbaycan 
Respublikası Nazirlər Kabinetinin bəzi 
qərarlarında dəyişikliklər edilməsi barədə

“Azərbaycan Respublikasının 
Şəhərsalma və Tikinti Məcəl-ləsində 
dəyişikliklər edilməsi haqqında” 
Azərbaycan Respublikasının 2018-ci il 6 
mart tarixli 1034-VQD nömrəli Qanununun 
tətbiqi və “Azərbaycan Respublikasının 
Şəhərsalma və Tikinti Məcəlləsinin təsdiq 
edilməsi, qüvvəyə minməsi və bunun-
la bağlı hüquqi tənzimləmə haqqında” 
Azərbaycan Respublikasının 2012-ci il 29 
iyun tarixli 392-IVQ nömrəli Qanununun 
tətbiqi barədə” Azərbaycan Respublikası 
Prezidentinin 2012-ci il 4 sentyabr tarix-
li 695 nömrəli Fərmanında dəyişikliklər 
edilməsi haqqında” Azərbaycan Respubli-
kası Prezidentinin 2018-ci il 7 may tarixli 

42 nömrəli Fərmanının 1.2-ci bəndinin ic-
rasını təmin etmək məqsədi ilə Azərbaycan 
Respublikasının Nazirlər Kabineti 
QƏRARA ALIR:

1. Azərbaycan Respublikası Nazirlər 
Kabinetinin 2014-cü il 14 may tarixli 
146 nömrəli qərarı (Azərbaycan Respub-
likasının Qanunvericilik Toplusu, 2014, 
№ 5, maddə 573; 2015, № 11, maddə 
1418; 2016, № 10, maddə 1711) ilə təsdiq 
edilmiş “Mühəndis-axtarış işlərinin yerinə 
yetirilməsi Qaydaları”nın 2.26-cı bəndinin 
ikinci cümləsinə “orqanlarına” sözündən 
sonra “, tikinti işləri Azərbaycan Respub-
likası Mənzil İnşaatı Dövlət Agentliyinin 
sərəncamına verilmiş torpaq sahəsində 
aparıldığı hallarda isə, həmçinin həmin 
Agentliyə” sözləri əlavə edilsin.

2. Azərbaycan Respublikası Nazirlər 
Kabinetinin 2015-ci il 5 oktyabr tarixli 319 
nömrəli qərarı (Azərbaycan Respublikasının 
Qanunvericilik Toplusu, 2015, № 10, maddə 
1233; 2016, № 8, maddə 1434, № 10, maddə 
1718; 2017, № 2, maddə 317, № 5, maddə 

993, № 10, maddə 1927, № 12  
(II kitab), maddələr 2485, 2540; 2018,  
№ 4, maddə 790) ilə təsdiq edilmiş 1 nömrəli 
əlavə - “Daşınmaz əmlak üzərində hüquq-
ların dövlət qeydiyyatı üçün sənədlərin 
qəbulu, yoxlanılması və verilməsinin pro-
sedur Qaydaları”nın 8.3-cü bəndinin ikinci 
cümləsində “yerli icra hakimiyyəti orqanı” 
sözləri “tikintiyə icazə verən orqan (qurum)” 
sözləri ilə əvəz edilsin.

3. Azərbaycan Respublikası Nazirlər 
Kabinetinin 2017-ci il 23 avqust tarixli 334 
nömrəli qərarı (Azərbaycan Respublikasının 
Qanunvericilik Toplusu, 2017, № 8, maddə 
1622, № 10, maddə 1925) ilə təsdiq edilmiş 
“Balıqçılıq təsərrüfatı ekspertizasının aparıl-
ması Qaydası”nın 2.1-ci bəndində “orqan-
ların” sözü “orqanın (qurumun)” sözləri ilə 
əvəz edilsin.

Novruz MƏMMƏDOV 
Azərbaycan Respublikasının  

Baş naziri

Ukrayna və Belarusun aparıcı KİV-ləri  
Xəzərin statusuna dair Konvensiyanın 

imzalanmasına geniş yer veriblər

�� Ukrayna və Belarusun aparıcı informasiya 
agentlikləri avqustun 12-də Qazaxıstanın Aktau 
şəhərində Xəzəryanı ölkələrin dövlət başçılarının V 
Zirvə toplantısında Xəzər dənizinin hüquqi statusuna 
dair Konvensiyanın imzalanmasını geniş işıqlandırıblar. 

Ukraynanın Ukrinform, 
UNİAN, Belarusun BELTA, 
Sputnik informasiya 

agentliklərində yayımlanan 
məqalələrdə Xəzərin statusunun 
müəyyənləşdirilməsi tarixi uğur 

kimi qiymətləndirilib.
Bildirilib ki, Konvensiyaya 

əsasən, Xəzər dənizində poten-
sial olaraq böyük neft və qaz 
ehtiyatlarının bölünməsi əksini 
tapıb. Dövlət başçıları ərazi 
sularına bitişik balıqçılıq zona-
ları barədə razılıq əldə ediblər 
ki, burada da xüsusi balıq ovu 
hüququ təmin olunacaq.

Xəzər dənizinin enerji 
ehtiyatları tərəflər arasında im-
zalanacaq növbəti müqavilələrə 
uyğun olaraq bölünəcək.

Emil HÜSEYNLI, 
AZƏRTAC-ın xüsusi 

müxbiri

Kiyev

Ukrayna Analitik Mərkəzinin rəhbəri:  
Xəzərin hüquqi statusunun  

müəyyənləşdirilməsi böyük uğurdur
�� Aktauda Xəzəryanı 

dövlətlərin başçılarının Xəzər 
dənizinin hüquqi statusu haqqında 
Konvensiyanı imzalaması birgə enerji 
layihələrinin həyata keçirilməsi üçün 
əlverişli imkanlar açacaq. 

Məxsusi açıqlamasında Ukrayna Anali-
tik Mərkəzinin rəhbəri Aleksandr Oxrimen-
ko deyib.

O qeyd edib ki, 22 ildən sonra Xəzərin 
hüquqi statusunun müəyyənləşdirilməsi 

böyük uğurdur. Artıq Xəzəryanı ölkələrin 
təbii qazının Azərbaycan vasitəsilə 
Türkiyəyə, oradan isə Avropa dövlətlərinə 
çatdırılması üçün geniş perspektivlər açılıb. 
Bu, Azərbaycan və Orta Asiya ölkələrinin 
iqtisadiyyatının inkişafı və rifahının daha da 
artırılması üçün çox faydalı olacaq.

Emil HÜSEYNLI, 
AZƏRTAC-ın xüsusi müxbiri

Kiyev

Türkiyə KİV-ləri: Bu konvensiya  
bütün ölkələrin maraqlarını əks etdirir

�� Avqustun 12-də Qazaxıstanın Aktau şəhərində Xəzəryanı 
dövlətlərin dövlət başçılarının V Zirvə toplantısında Xəzər dənizinin hüquqi 
statusuna dair Konvensiyanın imzalanması Türkiyə  KİV-lərinin də diqqət 
mərkəzindədir.

Qardaş ölkənin aparıcı media qurum-
ları Xəzər dənizinin hüquqi statusunun 
müəyyənləşdirilməsini tarixi hadisə kimi 
dəyərləndirirlər.

Anadolu agentliyi, “ahaber”, “trtha-
ber”, “haberturk” xəbər portalları, çoxtirajlı 
“Millət” və “Hüriyyət” qəzetləri və digər 

KİV-lər mövzu ilə bağlı məlumatlarında 
Xəzər dənizinin hüququ statusuna dair da-
nışıqların iyirmi ildən çox müddətdə davam 
etdiyini bildirir, sənədin əhəmiyyətindən 
ətraflı bəhs edirlər. Türkiyə mediası, 
həmçinin Xəzər hövzəsinin zəngin kar-
bohidrogen ehtiyatları və tranzit imkan-

ları, eləcə də bu məsələlərin imzalanan 
beynəlxalq sənəddə əksini tapmasına da 
diqqət yetirirlər. 

Qeyd edilir ki, Xəzərin hüquqi statu-
sunun müəyyən olunması təkcə sahilyanı 
ölkələrin yox, regionda sülh və inkişaf 
tərəfdarı olan bütün ölkələrin maraqlarını 
əks etdirir.

Sabir ŞAHTAXTI, 
AZƏRTAC-ın xüsusi müxbiri

İstanbul

“Heydər Əliyev milli sərhəd strategiyamızın banisidir”

�� Azərbaycan Sərhəd Mühafizəsinin 99-cu 
ildönümü ərəfəsində Dövlət Sərhəd Xidmətinin Horadiz, 
Göytəpə, Yevlax, Zaqatala və Şəmkir şəhərlərində 
yerləşən hərbi hissələrində “Heydər Əliyev milli sərhəd 
strategiyamızın banisidir” mövzusunda seminarlar 
keçirilmişdir.

Seminarlar başlanmaz-
dan öncə hərbi qulluqçular 
və dəvət olunmuş qonaqlar 
hərbi hissələrdə Heydər Əliyev 
İdeoloji Mərkəzlərində ulu 
öndərin həyat və fəaliyyətini əks 

etdirən zəngin foto-ekspozisiya 
ilə tanış olmuş və dahi öndərin 
əziz xatirəsini yad edərək büstü 
önünə gül dəstələri düzmüşlər.  

Dövlət himninin səslənməsi 
ilə başlanan seminarlarda 

ulu öndər Heydər Əliyevin 
Azərbaycan xalqı və 
dövləti qarşısındakı misilsiz 
xidmətlərindən söz açılmış, 
tarixə öz adını əbədi həkk 
etmiş nadir şəxsiyyətin, hər bir 
Azərbaycan vətəndaşının qürur 
mənbəyinə çevrilmiş, Vətəninə 
hədsiz məhəbbət, xalqının 
tarixinə, mədəniy-yətinə, milli-
mənəvi dəyərlərinə böyük sevgi 
nümunəsi olan qüdrətli siyasi 
xadimin həyat və fəaliyyətindən 
danışılmışdır.   

Dahi şəxsiyyətin ölkəmizə 
rəhbərlik etdiyi illərin inti-
bah, milli tərəqqi, müstəqil 
dövlət quruculuğu dövrü 
olduğu qeyd edilən seminar-
larda böyük dövlət xadiminin 
müstəqil Azərbaycanın sərhəd 
mühafizəsinin inkişafındakı 
misilsiz xidmətləri minnətdarlıq 
hissi ilə xatırlanmışdır. Ulu 
öndərin müəllifi olduğu 
milli sərhəd strategiyasının 
Azərbaycan Respublikasının 
Prezidenti, Silahlı Qüvvələrin 
Ali Baş Komandanı cənab 
İlham Əliyevin rəhbərliyi 
altında müvəffəqiyyətlə yerinə 

yetirilməsi, ardıcıl həyata 
keçirilən islahatlar sayəsində 
Dövlət Sərhəd Xidmətinin 
sürətlə inkişaf edərək ölkəmizin 
sərhədlərini ən yüksək stan-
dartlar səviyyəsində mühafizə 
etməyə qadir olan bir quruma 
çevrilməsi qürur hissi ilə vurğu-
lan-mışdır. 

Azərbaycan Respublikasının 
Prezidenti, Silahlı Qüvvələrinin 
Ali Baş Komandanı cənab 
İlham Əliyevin rəhbərliyi ilə 
əldə edilən uğurların ulu öndər 
Heydər Əliyevin ideyalarının 
təntənəsi olduğu xüsusi qeyd 
edilmişdir. 

Dövlət Sərhəd Xidmətinin 
hərbi hissə və bölmələrində 
keçirilən seminarlarda respub-
likamızın tanınmış ziyalıları 
və ictimaiyyət nümayəndələri  
iştirak etmişlər.

Seminarların sonunda ulu 
öndərin həyat və fəaliyyətinə 
həsr olunmuş sənədli filmlər 
nümayiş etdirilmişdir. 

Dövlət Sərhəd Xidmətinin 
mətbuat mərkəzi

Yaponiyanın NHK telekanalı Xəzərin hüquqi statusu haqqında 
Konvensiyanın imzalanması barədə məlumat yayıb

�� Yaponiyanın nüfuzlu NHK telekanalı Xəzər 
dənizinin hüquqi statusu haqqında Konvensiyanın 
imzlanması barədə məlumat yayıb. 

Telekanal qeyd edir ki, 
Xəzəryanı ölkələr olan Rusiya, 
İran, Azərbaycan, Qazaxıstan 
və Türkmənistan sərhədlərin 
müəyyənləşdirilməsi barədə 

mübahisəli məsələdə razılıq əldə 
ediblər. 

Bildirilir ki, avqustun 12-də 
Xəzəryanı dövlətlərin dövlət 
başçılarının V Zirvə toplantı-
sında Xəzər dənizinin hüquqi 
statusu haqqında Konvensiya 
imzalanıb.

Sənədə əsasən, hər bir ölkə 
sahildən 15 mil məsafədə ərazi 
sularına malik olacaq. Bundan 
əlavə, liderlər həmin ərazi su-
larına bitişik balıqçılıq zonaları 
barədə razılıq əldə ediblər ki, 
burada da xüsusi balıq ovu 
hüququ təmin olunacaq.

Dövlətlərin əldə etdiyi 
razılaşmaya əsasən, Xəzər 
dənizinin enerji ehtiyatları 
tərəflər arasında imzalanacaq 
növbəti müqavilələrə uyğun 
olaraq bölünəcək.

Vüqar AĞAYEV, 
AZƏRTAC-ın xüsusi 

müxbiri
Tokio

“Euronews” kanalı Xəzəryanı ölkələrin dövlət başçılarının 
Aktau Zirvə toplantısı haqqında süjet yayımlayıb

�� Xəzəryanı ölkələrin dövlət başçılarının 
Qazaxıstanın Aktau şəhərində keçirilmiş V Zirvə 
toplantısı xarici mediada işıqlandırılmaqda davam edir. 
Bu dəfə “Euronews” telekanalı toplantı haqqında geniş 
süjet yayımlayıb.

AZƏRTAC xəbər verir ki, 
Xəzəryanı dövlətlərin dövlət 
başçılarının Qazaxıstanın Aktau 
şəhərində keçirilən V Zirvə 
toplantısı “Euronews” kanalında 
yayımlanıb. 

Süjetdə qeyd olunur ki, 
Qazaxıstanda Xəzəryanı 
dövlətlərin Zirvə toplantısı tarixi 
sənədin – Xəzər dənizinin hüqu-
qi statusuna dair konvensiyanın 
imzalanması ilə başa çatıb. 

Sənədi beş dövlət – Azərbaycan, 
İran, Qazaxıstan, Rusiya və 
Türkmənistan liderləri imzala-
yıb. 

Konvensiya üzərində 
işlər 20 ildən çox vaxt apa-
rıb. Qazaxıstan Prezidenti 
Nursultan Nazarbayev sənədi 
Xəzər dənizinin konstitusiyası 
adlandırıb. Sənədə əsasən Xəzər 
dənizinin su səthinin əsas sahəsi 
tərəflərin ümumi istifadəsində 
qalacaq, Xəzərin dibi isə 

ikitərəfli razılaşmalar əsasında, 
beynəlxalq hüquqa riayət olun-
maqla qonşu dövlətlər arasında 
bölüşdürüləcək. 

Konvensiyada gəmiçilik, 
balıqçılıq, elmi araşdırma-
lar və magistral kəmərlərin 
çəkilməsinə dair məsələlər öz 
əksini tapıb. Genişmiqyaslı 
dəniz layihələrinin reallaşdırıl-
ması zamanı ekoloji amil mütləq 
nəzərə alınacaq. 

AAF klassik avtomobillərin yürüş və sərgisini keçirəcək
�� Azərbaycan Avtomobil Federasiyası 

avqustun 26-da növbəti dəfə klassik avtomobillərin 
yürüş və sərgisini təşkil edəcək. Bununla əlaqədar 
olaraq Federasiya klassik avtomobil sahiblərini və 
həvəskarlarını tədbirdə iştiraka dəvət edir.

AZƏRTAC xəbər verir ki, 
1980-ci ilədək istehsal olunan 
klassik avtomobillərin sahibləri 
22 avqust saat 18:00-dək qey-
diyyatdan keçə bilər. Yürüşdə 
və sərgidə iştirak üçün avtomo-
bilini qeydiyyatdan keçirmək 
istəyən şəxslərdən Azərbaycan 
Avtomobil Federasiyası ilə 
(012) 505 60 03 və ya (050) 295 
01 00 telefon nömrələri, eləcə 

də office@faa.az elektron poçt 
ünvanı ilə əlaqə saxlamaları 
xahiş olunur.

Qeydiyyatdan keçən 
avtomobil və sahibləri 26 
avqust saat 15:30-da Heydər 
Əliyev Mərkəzinin qarşısında 
olmalıdır.

Heydər Əliyev Mərkəzinin 
qarşısından start götürəcək 
yürüş Bakı şəhərinin mərkəzi 

küçələri ilə davam edəcək.
Yürüşdən sonra Mərkəzin 

parkında konsert və əyləncə 
proqramı təşkil olunacaq.

Qazaxıstan mediası Xəzəryanı ölkələrin dövlət 
başçılarının V Zirvə toplantısına böyük diqqət ayırır 

Qazaxıstanın kütləvi informasiya 
vasitələrində Aktauda keçirilən Xəzəryanı 
ölkələrin dövlət başçılarının V Zirvə toplantı-
sı geniş işıqlandırılıb. Materiallar və reportaj-
larda Azərbaycan Prezidenti İlham Əliyevin 
Qazaxıstanın dövlət başçısı ilə görüşünə və 
Konvensiyanın əhəmiyyətinə xüsusi diqqət 
ayrılıb.

Yerli media orqanlarında (“Egemen” 
qəzeti, “Kazinform” informasiya agentliyi, 
“Bnews.kz”, “365.kz”, “TengriNews.kz” 
saytları) oxuculara Xəzəryanı ölkələrin dövlət 
başçılarının V Zirvə toplantısı çərçivəsində 
keçirilən ikitərəfli görüşlər haqda da məlumat 
verilib. 

  “Egemen” rəsmi dövlət qəzetində və 
“Kazinform” dövlət informasiya agentliyinin 
saytında dərc olunan yazılarda Azərbaycan 
və Qazaxıstan dövlət başçılarının görüşünə 
geniş yer ayrılıb.  Qeyd edilir ki, görüşdə 
Qazaxıstanın dövlət başçısı Azərbaycan Pre-
zidentinin Aktauda Xəzəryanı ölkələrin dövlət 
başçılarının V Zirvə toplantısında iştirakının 
əhəmiyyətini vurğulayıb. Xüsusi olaraq qeyd 
edilib ki, Kurık və Lyanyunqan limanlarının 

açılması Azərbaycan və Qazaxıstan arasında 
əməkdaşlığın daha da genişləndirilməsi üçün 
yaxşı imkanlar vəd edir. 

Qazaxıstan KİV-ləri Prezident Nursul-
tan Nazarbayevin Azərbaycan xalqının ulu 
öndəri Heydər Əliyevin Xəzərin statusunun 
müəyyənləşdirilməsi ilə bağlı xidmətləri 
barədə dediklərinə də xüsusi diqqət çəkib: 
“Bugünkü görüş və nəhayət, bu Konvensiya-
nın imzalanması çox mühüm hadisədir. Xatır-
layıram ki, Heydər Əliyev bunun üzərində çox 
güclü işləyib. Mən demişəm. Mən düşünürəm 
ki, indi o, bizim nəhayət, bu Konvensiyanı 
imzalamağımıza, bu, çox mühüm məsələni həll 
etdiyimizə görə çox şad olardı”.

Bildirilir ki, Xəzər regionunda belə bir 
tarixi hadisənin baş verməsi coğrafi, iqtisa-
di, eləcə də iki ölkə arasında münasibətlərin 
daha da dərinləşməsi baxımından olduqca 
əhəmiyyətlidir. Kurık limanının açılması 
iqtisadi inteqrasiyanı daha da sürətləndirəcək. 
Azərbaycanda Ələt limanının da istifadəyə 
verilməsi iki qardaş ölkənin tranzit imkanların-
dan geniş istifadəsini təmin edəcək ki, bunun 
da iqtisadi və siyasi cəhətdən mühüm səmərəsi 

danılmazdır. 
 Qazaxıstanın “Today”, “Nur”, “tengri-

news”, “informburo” və digər xəbər por-
tallarında Konvensiyanın imzalanmasının 
Xəzəryanı ölkələr arasında əməkdaşlıq 
münasibətlərinin uğurla inkişaf etməsinə təkan 
verəcəyi vurğulanıb. Bildirilib ki, ikitərəfli 
və çoxtərəfli əməkdaşlıq əlaqələri Xəzər 
dənizində sabitliyin və təhlükəsizliyin mühüm 
amilinə çevriləcək. Qazaxıstan ilə bərabər, 
Azərbaycan da Xəzəryanı ölkələr arasında 
əməkdaşlığın hüquqi bazasının yaradılmasın-
da fəal iştirak edib. 2010-cu ildə Xəzəryanı 
ölkələrin dövlət başçılarının Bakıda keçiril-
miş üçüncü Zirvə Toplantısında əldə olunan 
nəticələr bunu deməyə əsas verir. 

Xəzər dənizinin ekoloji vəziyyətinin yax-
şılaşdırılması məqsədilə birgə əməkdaşlığın 
dərinləşdirilməsi də informasiya portallarının 
əsas mövzularından biri olub. 

İlahə ƏHMƏDOVA, 
AZƏRTAC-ın xüsusi müxbiri

Aktau


